Эш башкару өчен күрсәтмә

Бердәм республика тесты материалларының барлык бүлекләрендәге биремнәрне үтәү өчен, 2 сәгать 30 минут (150 минут) вакыт бирелә. Бу вакыт эчендә укучылар 2 бүлектән торган эшне башкарып чыгарга тиеш.

Беренче бүлек  20 биремне (1 - 20) үз эченә ала. Беренче бүлектәге биремнәр укылган текст нигезендә эшләнә.

1 – 20 нче биремнәрнең җавапларын эзлекле тәртиптә сүз ( сүзтезмә), саннар ярдәмендә языгыз.

Хаталы җавап язсагыз, аны сызыгыз да янына дөресен язып куегыз.

Икенче бүлек  шул ук текст нигезендә эшләнелә.

Икенче бүлектәге биремнәрне эшли башлаганчы, тәкъдим ителгән ике биремнең (21.1 яки 21.2) берсен генә сайлап алыгыз һәм дәлилле киңәйтелгән җавап языгыз.

Бу биремнәр кулланмада – махсус калдырылган буш юлларда, ә тест үтәү вакытында, җаваплар бланкында эшләнә.

Бердәм республика тесты материалларының барлык бүлекләрендәге биремнәрне үтәгәндә, орфографик сүзлектән файдаланырга рөхсәт ителә.

Биремнәрне үтәгәндә, карамаладан файдаланырга ярый. Шуны истә тотыгыз: карамаладагы язмаларыгыз эшне бәяләгәндә исәпкә алынмаячак.

Балларны бергә кушканнан соң, гомуми балл чыгарыла. Шуңа күрә мөмкин кадәр күбрәк биремнәргә дөрес җавап бирергә һәм күбрәк балл  җыярга тырышыгыз.

Уңышлар телибез!

1 нче вариант

	Текстны укыгыз һәм 1 – 20 биремнәрне үтәгез.


1 нче бүлек

Байлык.

      (1) Рахманның теләге – сәяхәтче булу. (2) Сәяхәт турында китаплар       укыды ул, илебез картасын биш бармагы кебек белә.

      (3) Рахман үз илебездә генә сәяхәт итәчәк. (4) Африка чүлләре, Һиндстан урманнары, Амазонка елгасы шулай ук кызыктыра, әмма үзебездә дә андый җирләрне табып була. (5) Безнең илебез бөтенесенә дә бай.

      (6)Менә шул олы сәяхәттә сынатмаслык итеп чыныктырырга кирәк үзеңне. (7)Хәер, бер дә армыйча булмас инде. (8) Йөреп-йөреп, тез буыннарың йомшагач, кулларың талгач, җиргә сузылып ятып, күкне күзәтерсең. (9) Әйе, бу дөньяда кешедән дә бәхетле зат юктыр: ул офыкны күрә. (10) Үзе баскан урыннан офыкка кадәр араны бүтән бер хайван да, бер кош та кешедәй күзәтә алмый. (11) Ә күк матур ул.
      (12) Их, болытлар өстенә менеп, сәяхәт итеп йөрсәң икән! (13) Менә бу сәяхәт булыр иде. (14) Менәрбез, тормышта яши генә башладык бит әле без. (15) Барысына да өлгерербез, хыяллар зур һәм күкләр күкрәтеп яшәрбез! (16) Рахман, сәяхәтләрдә йөреп, моңарчы билгеле булмаган байлыкларны кешелеккә бүләк итәр.

       (17) Туктагыз әле, нәрсә соң ул байлык?
       (18) Беркөнне ул әтисеннән:

        - Байлык нәрсә була ул, әти? – дип сорады.

        (19) – Кешегә кирәкле барлык нәрсә <….> байлык, улым. (20) Менә бу өстәл дә, синең китапларың да – байлык. (21)  Ә икмәк – төп байлык. (22) Әмма кешенең алыштырмас байлыгы була. (23)  Беләсең киләме шуны?

         (24) – Беләсем килә!

         (25)- Син, улым, байлык эзләп сәяхәткә чыкканда, төп байлык – сиңа ипи пешерергә иген үстерүче, сине кызарып пешкән җиләкләре  белән сыйлаучы туган туфрак турында онытма.

        (26) Әйе, онытмас Рахман моны. (27) Сагындырыр инде ул туган җир.
(М. Хуҗиннан)

	1 – 20 нче биремнәрне  укылган текст нигезендә башкарыгыз. Җавапларны сүз (сүзтезмә) яки саннар белән языгыз


1. Кайсы мәгълүмат түбәндәге сорауга җавап була ала?

Ни өчен бу дөньяда кешедән дә бәхетле зат юктыр?

1) Кешеләрнең алыштыргысыз байлыгы була.

2) Кешеләр офыкны күрәләр.

3) Алар төрле байлыкларны кешелеккә бүләк итә алалар.

4) Кешеләр барысына да өлгерә алалар..

Җавап:  ______________________________________________.

2. Метафора булган җөмләне табыгыз.
1) Рахманның теләге – сәяхәтче булу.

2) Үзебезнең илдә генә сәяхәт итәчәк Рахман.

3) Хәер, бер дә армыйча булмас инде.
4) Хыяллар зур һәм күкләр күкрәтеп яшәрбез!.
Җавап:  _______________________________________________.

3.  5 нче җөмләдәге әйтелеше язылышына туры килмәгән сүзне языгыз.

Җавап:  _______________________________________________.

4. 7 нче җөмләдәге әйтелеше язылышына туры килмәгән сүзне языгыз.

Җавап:  ________________________________________________.

5. 6 нчы җөмләдән зур сүзенә синоним булган берәмлекне табып языгыз.

Җавап:  ________________________________________________.

6. 3 нче җөмләдән баш кисәкләрне табып языгыз.

Җавап:  ________________________________________________.

7. 9 – 11 нче җөмләләр арасыннан тиңдәш кисәкләр булган җөмләнең номерын языгыз.

           Җавап:  ________________________________________________.

8. 16 – 18 нче җөмләләр арасыннан туры сөйләмле җөмләнең номерын языгыз.

Җавап:  ________________________________________________.

9. Аерымланган хәлгә бәйле куелган өтернең номерын языгыз.
          Барысына да өлгерербез, (1) хыяллар зур һәм күкләр күкрәтеп яшәрбез!  Рахман,(2)                    сәяхәтләрдә йөреп,(3) моңарчы билгеле булмаган байлыкларны кешелеккә бүләк итәр.

Җавап:  ________________________________________________.

10. Кереш сүзгә бәйле  куелган өтернең номерын языгыз.
Хәер,(1) бер дә армыйча булмас инде.  Йөреп-йөреп, (2) тез буыннарың йомшагач,(3) кулларың талгач,(4) җиргә сузылып ятып, (5)күкне күзәтерсең.
Җавап:  ________________________________________________.

11. 4 нче җөмләдә ничә гади җөмлә бар? Җавапны сан белән языгыз.

Җавап:  ________________________________________________.

12. 19 нчы җөмләдә <....> тамгасы урынына кайсы тыныш билгесе куелырга тиеш? Җавапны сүз белән языгыз.

Җавап:  ________________________________________________.

13. 23 – 25 җөмләләр арасыннан инкяр җөмләнең номерын языгыз.

Җавап:  ________________________________________________.

14. Эндәш сүзгә бәйле куелган тыныш билгесенең номерын языгыз.
- (1)Син,(2)  улым,(3) байлык эзләп сәяхәткә чыкканда,(4) төп байлык – (5)сиңа ипи пешерергә иген үстерүче, (6) сине кызарып пешкән җиләкләре  белән сыйлаучы туган туфрак турында онытма.(7)
Җавап:  ________________________________________________.

15. 5 нче җөмләдән ярлы сүзенә антоним булган берәмлекне табып языгыз.

Җавап:  ________________________________________________.

16. 9 нчы җөмләдән сыйфатны табып языгыз.

Җавап:  ________________________________________________.

17. Калын хәрефләр белән бирелгән фигыльнең төрен языгыз.
           Рахман, сәяхәтләрдә йөреп, моңарчы билгеле булмаган байлыкларны кешелеккә бүләк итәр.

Җавап:  ________________________________________________.

18. 17 нче җөмләдән ясалма сүзне табып языгыз.

Җавап:  ________________________________________________.

19. 10 нчы җөмләдән [ы]  авазы [о] лашып әйтелә тоган сүзне табып языгыз.

Җавап:  ________________________________________________.

20. 22 нче җөмләдән иялек килеше кушымчасы ярдәмендә бәйләнгән сүзтезмәне табып языгыз.

Җавап:  ________________________________________________.

2 нче бүлек

	Укылган текстны файдаланып, 21.1 яки  21.2 биремнәренең берсен генә сайлап алып үтәгез.


       21.1. Син, улым, байлык эзләп сәяхәткә чыкканда, төп байлык – сиңа ипи пешерергә иген үстерүче, сине кызарып пешкән җиләкләре  белән сыйлаучы туган туфрак турында онытма.

         Әйе, онытмас Рахман моны. Сагындырыр инде ул туган җир. Текста китерелгән бу сүзләрнең мәгънәсен аңлатып, сочинение языгыз.

Укылган тексттан фикерләрегезне раслый торган 2 дәлил китерегез.  Мисаллар биргәндә, кирәкле җөмләләрне языгыз яисә аларның номерларын күрсәтегез.


Сочинениенең күләме 100 сүздән  ким булмаска тиеш. Сочинениене пөхтә һәм аңлаешлы итеп языгыз. 

      21.2  Туган җирне ярату сүзләрен ничек аңлыйсыз? Үзегез формалаштырган билгеләмәне дәлилләгез. Үзегез язган билгеләмәне тезис итеп алып, “Туган җирне ярату” темасына сочинение языгыз. Тезисыгызны раслый торган 2 дәлил китерегез: дәлилнең берсен укылган тексттан алыгыз, икенчесен тормыш тәҗрибәгездән чыгып формалаштырыгыз.


Сочинениенең күләме 100 сүздән  ким булмаска тиеш. Сочинениене  пөхтә һәм аңлаешлы итеп языгыз.
